
1. Նախագծի ընդունման անհրաժեշտությունը և կարգավորման նպատակը
«Հայաստանի Հանրապետության պետական եկամուտների կոմիտեի կողմից տնտեսավարող սուբյեկտների վերաբերյալ հարկային գաղտնիք համարվող տեղեկությունները Հայաստանի Հանրապետության վիճակագրական կոմիտեին տրամադրելու կարգը սահմանելու մասին» Հայաստանի Հանրապետության կառավարության որոշման ընդունումը նպատակ ունի համապատասխանեցնելու ոլորտի գործող իրավակարգավորումները «Պաշտոնական վիճակագրության մասին» օրենքի 20-րդ հոդվածի 1-ին և 2-րդ մասերով սահմանված դրույթներին և կանոնակարգելու Հայաստանի Հանրապետության պետական եկամուտների կոմիտեի (այսուհետ՝ ՊԵԿ) կողմից Հայաստանի Հանրապետության վիճակագրական կոմիտեին (Արմստատ) ներկայացվող տեղեկատվության շրջանակը, ցուցանիշների կազմը, տրամադրման ժամկետները, տեղեկատվության որակի բարելավմանն ուղղված գործիքակազմը և այլն:
«Պաշտոնական վիճակագրության մասին» օրենքի 20-րդ հոդվածի 1-ին մասով սահմանված է, որ պետական և տեղական ինքնակառավարման մարմինները պարտավոր են պաշտոնական վիճակագրության արտադրողներին անհատույց տրամադրել իրենց տրամադրության տակ եղող տվյալները, պաշտոնական վիճակագրության արտադրման համար անհրաժեշտ մանրամասնությամբ, ինչպես նաև մեթատվյալները, որոնք թույլ են տալիս գնահատել տվյալների որակը: Նույն հոդվածի 2-րդ մասի համաձայն՝ այլ օրենքներով սահմանված գաղտնիք պարունակող տեղեկությունների տրամադրումն իրականացվում է Հայաստանի Հանրապետության կառավարության որոշմամբ, բացառությամբ սույն հոդվածի 4-րդ մասով նախատեսված դեպքերի:
Հաշվի առնելով այն հանգամանքը, որ ՊԵԿ-ի կողմից Արմստատին տրամադրվող տեղեկությունները համարվում են հարկային գաղտնիք, ներկայացվում է                                Հայաստանի Հանրապետության կառավարության որոշման սույն նախագիծը, որով կկարգավորվեն ՊԵԿ-ի կողմից հարկային գաղտնիք պարունակող անվանական տեղեկատվության Արմստատին փոխանցման հետ կապված հարաբերությունները, կսահմանվեն Արմստատին տրամադրվող տեղեկատվության շրջանակը, տրամադրման եղանակը, ժամկետները և այլ դրույթներ:
Հարկ է նշել, որ նախագծով սահմանվող կարգի շրջանակում ՊԵԿ-ի կողմից Արմստատին տրամադրվող տեղեկատվությունը, համաձայն «Պաշտոնական վիճակագրության մասին» օրենքի 6-րդ հոդվածի 1-ին մասի 6-րդ կետի դրույթների, որակվում է որպես վիճակագրական գաղտնիք և կարող է օգտագործվել բացառապես վիճակագրական նպատակներով: 
«Վիճակագրական գաղտնիքի» դրույթը սահմանված է նաև Միավորված ազգերի կազմակերպության (ՄԱԿ) վիճակագրական հանձնաժողովի կողմից 1994 թվականի ապրիլի 14-ին ընդունված (29.01.2014թ. ՄԱԿ-ի Գլխավոր Վեհաժողովի կողմից վերահաստատված, 68/261-րդ Բանաձև) ՄԱԿ-ի «Պաշտոնական վիճակագրության հիմնարար սկզբունքներից» 6-րդ սկզբունքի վրա, համաձայն որի՝ «Վիճակագրական տեղեկատվության պատրաստման համար վիճակագրական գերատեսչությունների կողմից հավաքագրվող անհատական տվյալները, անկախ այն հանգամանքից, թե դրանք վերաբերում են ֆիզիկական կամ իրավաբանական անձանց, պետք է կրեն խիստ գաղտնի բնույթ և օգտագործվեն բացառապես վիճակագրական նպատակների համար»: 
	2. Ակնակալվող արդյունքը
	Նախագծի ընդունման դեպքում կապահովվի իրավական հենք՝ ՊԵԿ-ի կողմից վիճակագրական նպատակներով կիրառման համար Արմստատին անհրաժեշտ տեղեկատվության	ներկայացման համար, ինչպես նաև կստեղծվի հնարավորություն տնտեսավարող սուբյեկտների կողմից ՊԵԿ-ին և Արմստատին ներկայացվող միատեսակ տեղեկատվության հավաքման կրկնորդությունների բացառման համար, ինչն էլ իր հերթին կհանգեցնի վիճակագրական տեղեկատվություն ներկայացնողների ծանրաբեռնվածության նվազեցմանը:
3.  Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագծի ընդունումը համապատասխանում է հնգամյա՝ 2019-2023թթ.-ի վիճակագրական ծրագրի համապատասխան դրույթներին՝ որպես վարչական ռեգիստրների զարգացման, դրանցում առկա տեղեկությունների վիճակագրական նպատակներով օգտագործման ռազմավարական ուղղություն և համահունչ է                    ՀՀ կառավարության 2021-2026թթ. ծրագրի 6.1՝ <<Ռազմավարական պլանավորում և քաղաքականությունների մշակում>> կետի 4-րդ ենթակետով սահմանված միասնական տվյալների քաղաքականության մշակման ու իրականացման, դրա ներքո վարչական տեղեկատվական համակարգերի ու պաշտոնական վիճակագրության կարողությունների արդիականացման միջոցառումների իրագործմանը:
	4. Պետական բյուջեի եկամուտներում և ծախսերում սպասվելիք փոփոխությունների վերաբերյալ տեղեկատվություն
Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության պետական բյուջեի եկամուտների և ծախսերի ավելացում կամ նվազեցում չի նախատեսվում:
	5. Նախագծի մշակման գործընթացում ներգրավված ինստիտուտները և անձինք
	Նախագիծը մշակվել է Արմստատի կողմից:

